
ОРГИЛ ХАНГАЙН БУГА

	 

	Тасын толгой шиг

	Таргил оройд нь

	Хөвөн үүлс

	Хөшгөрч мөргөсөн

	Амьсгал уужрам

	Аглаг тайгад нь

	Арц, жодоо

	Анхилан үнэртсэн, 

	Өрмийн үзүүр шиг

	Өндөр хясаанд нь

	Уран тоорой

	Урган шаагьсан, 

	Мөнгөн товруу шиг

	Хөнгөн горхийг нь

	Хөвч шугуй

	Өвч нөмөрсөн, 

	Оргил, хангайн

	Онгон нуруу

	Олон бээрээс

	Онцгой харагдана.

	Усны тэртээ

	Уулын чанадаас ч

	Униар дунд

	Дуниарч харагдана.

	Гэр нурууны

	Гэнүүхэн ард

	Үр төлөөрөө

	Үржиж өссөн

	Элгэн биедээ

	Ижилсэн дассан

	Арваад буга

	Амьдардаг байжээ.

	Сэлүүн намартаа

	Салаад явдаг ч

	Тэсгэм өвөлдөө

	Нийлдэг байжээ.

	Сүргийн манлайд

	Сүрлэгхэн нэг буга

	Соотгор чихээ

	Солбилзууланхан явна.

	Ойд хэрхэн амьдрахын

	Онцлог зарим учрыг

	Залуу халуун нөхдөдөө

	Зааж сурган хэлнэ:

	«Хөнгөн дөрвөн хөлөө

	Хөвчийн бартаанд дасга!

	Өглөө бүр суниаж

	Өдөр бүр чийрэгж!

	Арван салаа эврээ

	Амь шигээ хайрлаж бай!

	Ижил олон сүргээсээ

	Ганцаардаж явбал осол!

	Идэмхий дайсан учирвал

	Ганцын хүч дутдаг юм.

	Сэрэмжтэй сайн явбал

	Нүцгэн ар ч аюулгүй

	Сэрэмж сонороо алдвал 

	Балар ой ч давчуухан»

	Үе үе ингэж

	Үнэт үгийг хэлнэ

	Бугын сүрэг цөм л

	Бултаар дээдлэн сонсоно.

	Гэтэл нэг буга

	Тэгтлээ сайн ойшоохгүй

	Арван салаа эврээ

	Сэгсрэн сэгсрэн сэрэлзүүлж

	Адууны дэл шиг зогдроо

	Хөдөлгөн хөдөлгөн

	намируулж, 

	Зөрөг тоомын

	Зөрлөгөөр холхиж

	Бартаат балрыг 

	Бараадахаа больж

	Амьтны үнэрийг

	Алсаас ялгадаг

	Сэжигтний чимээг

	Сэргэг сонсдог

	Эрдэм чадалдаа

	Эрслэн бардсаар 

	Ойн амьтдад

	Онцгой харагдахаар

	Ижил сүргээсээ

	Хол тасран

	Их ойгоор

	Холхидог байжээ.

	I

	Өглөө эрт

	Хяруу дарайж

	Өвсний оройгоос

	Сөл гөвсөн

	Намар цагийн

	Нарлаг өдөр

	Гоолиг биеэ

	Гурвантаа суниаж

	Өндөр байцсыг

	Өлийн харж, 

	Тэртээ нүүрт

	Эрт бэлчиж

	Энэтээх амьтдад

	Эрээ үзүүлэхээр

	Алгуур тайван

	Алхаж явтал

	Сэр сэр

	Салхин үелзээд

	Хачин үнэр

	Хан хийжээ.

	Дайсан дэргэдийг

	Даруйдаа мэдэвч

	Уулын буга

	Угаас тоосонгүй.

	Зоо нуруугаа

	Хотойсхийгээд

	Зогдор хүзүүгээ

	Сэрэвгэс хийлгээд

	Айхыг мартанхан

	Ажиггүй зогсвоос

	Нүүрийн хаяанд

	Нүдний үзүүрт

	Буутай анчин

	Бусдаас тодхон!

	Гэнэт сандран

	Гэдрэг эргэвэл

	Овоо харааныхаа

	Онийг тааруулж

	Анчин хэдийнээ

	Анасан байв аа!

	Хөх утаа манасхийж

	Хөнөөлт сум шүн хийв

	Огцом дуун нирхийж

	Ой даяар нүргэлэв.

	Хөөрхий буга

	Суманд өртөв

	Хөсөр унан

	Өвдөг шороодов.

	Анчин тэгтэл

	Амарсан бололтой

	Ирэх олзонд

	Итгэсэн янзтай

	Хөлтэй буугаа

	Мөрөндөө үүрч

	Хөлстэй малгайгаа

	Гартаа атган

	«Ганц сумаар

	Хэвтүүлнэ гэдэг

	Онц сайн

	Хараалсны ач, 

	Ойн зах руу

	Орон дараагаа

	Аян замынхаа

	Ганзагыг мялаалаа

	Аз хийморийнхоо

	Сүлдтэйг үзлээ.

	Аглаг энэхэн хангайд

	Хэд хоног агная байз

	Ан элбэгтэй газрыг нь

	Хэлж зааж өгөөрэй!

	Олигтой сайн газарчилбал

	Хувь заяанд чинь хэрэгтэй

	Олзны ихийг гайгүй

	Хуваалцана би тантай!» гэж

	Баян залан алдартай

	Бадам гэдэг анчин

	Бардам ихэмсэг хэлээд

	Баруун нүдээ ирмэв.

	Өвгөн анчин урдаас нь

	Өширхсөн нүдээр харавч

	Баяны эрхшээлд автсан

	Барлаг харцаа санав.

	Амь тэжээхийн эрхээр

	Ангийн мөр хөөдөг ч

	Аль амьтныг хэдийд

	Агнахаа тэр мэднэ.

	Халуун зуны цагт бол

	Хангайн бугыг цээрлэнэ.

	Хариг хаврын сард бол

	Хайрлах амьтан бас бий.

	Өвгөний бодол ийм ч

	Өрөөл бусдад хамаа юу вэ?

	Хүний бодол ийм ч

	Хүрэл зүрхтэнд хүртээл юу вэ?

	Бараан газрын мөрийг

	Баараггүй дагадаг

	болохоор нь

	Баян залан олзуурхаж

	Бараа болохыг тушаажээ.

	Үгүй гэх эрх

	Үнэндээ түүнд байхгүй

	Олон ч үг хэлсэнгүй

	Ой руу хамт явжээ.

	Буга зогсохыг хараад

	Өвгөний сэтгэл сэрхийж

	Бууны ам чиглэхэд нь

	Өөрийн мэдэлгүй ханиаж, 

	Сэжиг аваагүй амьтанд

	Сэтгэл хэчнээн зововч

	Ахиад ханиах зүрх

	Анчин өвгөнд төрсөнгүй

	Энэ хэр өвгөн

	Элдвийг бодож эргэцэв.

	«Алаг бөөр шиг нийлсэн

	Арваад буга л байдаг сан.

	Ганц буга энд

	Газрын хаанаас ирээ вэ?

	Харц ядуу ч гэсэн би

	Хангайн сайхан бугыг

	Халуун зунаар агнаж

	Хар шуналд автахгүй.

	Үүний нь мэдсэн бол

	Энд би юунд

	Ёс мэддэггүй заланг

	Ёр шиг дагуулж ирээ вэ!»

	Өвгөн анчин ингэж

	Өмөлзөхийн төдий шивнэв.

	Гэнэгүй явж байгаад

	Гэм хийчихсэн хүн шиг

	Дуугаа тэр хураажээ

	Дух нь улам үрчийжээ.

	Барайж хүрлийсэн царай

	руу нь

	Бадам ууртай харснаа

	«Зөнөг толгой юундаа

	Зөрүүд авир гаргана вэ?

	Хотондоо хаших ямаагүй

	Хоосон ядуу байж

	Хангайн юмыг надаас

	Харамлах сэтгэл төрөө юү

	Харцын заяагаа мартаж

	Хан язгуурт тэрслэх нь үү!

	Залан нэрийг минь бодож

	Залбирч явбал дээр шүү!» гэж

	Шазруун үгээр дайраад

	Ширвэгэр сахлаа имрээд

	Ойчсон буга руугаа

	Очих гээд бостол

	Өнөө буга нь

	Өндийж босоод

	Хазайж найган гэлдэрсээр

	Харгиас руу орчихжээ.

	Оройн бүрий наашилсаар

	Одод гарах

	Ойртон байв

	Ой тайгын нэгтэйхэн

	Гишүү тасхийн хугарч байв.

	II

	Тулсан гурван чулуун дээр

	Тавьсан тогоо ямаатна

	Галын дөл өрвөлзөж

	Гишүүний оч тачигнана.

	Тоймгүй одтой тэнгэр

	Толгой дээрээс хөнхийнө

	Өтгөн ой нойртоо

	Өлгийтэй хүүхэд шиг

	зүүрмэглэнэ.

	Овоохойн үүднээ өвгөн

	Хуурай гишүү хугална

	Олбог дэвсээд, хоймор нь

	Бадам залан завилна.

	Том мөнгөн аяга

	Баруун гартаа бариад

	Халин даргилах цайнаас

	Хариулж утган алгалахдаа

	Ширвээ сахлаа илбэж

	Шивширч нэг тамшааснаа:

	«Гарт ороод ирэхэд нь

	Алмайрч сууж алдчихаад

	Галаа манаж гиюүрсэн

	Арчаагүй ч улс аа даа!» гэж

	Тал засах янзтай

	Гал руу харан хэлэв.

	Өвгөн анчин мэхэсхийн

	Өвдгөөрөө урагш гулгаж

	Сэтгэлээс ийн хэлсэнд нь

	Сэм дотроо бүлээсэж

	Сайн үг өчихийг

	Санаандаа бас эрмэлзэж

	Улалзан асах галынхаа

	Унасан цуцлыг засаж:

	«Гал өөдрөг бол

	Ганзага юмтай, 

	Тогоо ямаатвал

	Том олзтой гэж

	Хуудуугүй үнэн

	Хуучин үг бий.

	Хөхүүлж араас нь

	Хөөгөөгүй нь яамай,

	Сумны хор

	Шөнө болохоор

	Шаналгаа нэмж

	Шарх хүндрүүлдэг юм.

	Хэсэг яваад л

	Хэвтчихээ байх      

	Ганхаад орсон бол

	Гарцаагүй унана.

	Залантан та зоволтгүй

	Заавал гарт орно» гэв.

	Бадам залангийн царайд

	Баярын совин тодорч

	Гэдрэг хагас эргэснээ

	Гөрөөсний дал авчран

	Өргөж нэг харснаа

	Өмнөө аяархан тавьж

	«Өдийний цусан эвэр

	Бүхнээс илүү олз,

	Өвгөн энэ анчныг

	Бузгай сайн мөрчин гэж

	Нутаг нугаараа л шагшдаг

	Хэр мэддэгийг нь үзье байз!» гэж

	Сэтгэлдээ хожоо хийснээ

	Итгэлдээ нэгийг хадгалснаа:

	«Өглөө эртэлж

	Хойноос нь сайн мөшгөе!

	Өнөө газраасаа

	Холдоогүй л байгаасай билээ

	Амаар хэлэх ч яах вэ

	Далаар нэг мэргэлнэ үү?

	Хуучны хүн байна

	Хуудуугүй мэдэх байлгүй»гэв.

	Өвгөн анчин

	Далыг аваад

	Уруулдаа хүргэн

	Удтал шившиж

	Гамтай нь аргагүй

	Гал руу хийв.

	Бадам залан

	Элдэвлэж бодно

	Нэрмээгүй алдсанаа

	Элдэвлэж тунгаана.

	Шархтай буга

	Санаанд нь бууна

	Эрүү газардан

	Үхлүүт харагдана.

	Өвгөн анчны

	Үгэнд итгэнэ

	Өглөө болохыг

	Үйлгүй яарна.

	Гишүүний оч

	Тас няс хийнэ

	Галын дөл

	Гялс улс хийнэ.

	Дөлөн дээр

	Дал шатна

	Далан дээр

	Бодол ноцно.

	Уран мэргэ

	Яаж буугаа бол!

	Учир оноог

	Ярьж өгөв үү?

	Шатсан дал

	Шагайж байснаа,

	Өвгөн анчны

	Өгүүлсэн нь энэ: 

	«Хүрэх замд

	Бартаа байвч

	Хүзүү хавьд

	Баяр байна.

	Хэжүүр газар

	Гүйцэх юм байна

	Хэт замаг

	Өрөөтэй байна

	Хөл хавь нь

	Хүлээстэйг бодоход

	Хол яваагүй

	Хэвтсэн байна.

	Халуун тогоо нь

	Хагарсныг бодоход

	Гарт орох нь

	Гарцаагүй юм байна!»

	Бэлэн үгээр

	Ингэж хэлэв

	Бодож саналгүй

	Ерөөж орхив.

	Залангийн царай

	Сэргээд ирэв

	Дашмагтай архи руу

	Гар нь явав

	Хошмогтой олбогоо

	Галаас холдуулав.

	III

	Овоохойн үүднээс

	Холгүй газар

	Ойн чөлөөний

	Хормой биед

	Шархтай буга

	Шаналан хэвтэнэ

	Ширэнгэ мод

	Шилээрээ шөргөөнө.

	Хавийнхаа ногоог

	Халцалж иднэ

	Хөвхөн хөрсийг

	Хөлөөрөө малтана.

	Тэгтэл дэргэд нь

	Чимээ гарав

	Тэвдээд өндийвөл

	Чандага байв.

	Хөлөө өргөнхөн зогсох

	Хөөрхий бяцхан чандагыг

	Эгэл ойн чимэг болон

	Эрүүл сэхүүн явахдаа

	Ойн амьтдын тоонд

	Оруулж явсан удаагүй

	Харайн дүүлэн явахад нь

	Хайхарч байсан удаагүй

	Гэтэл одоо дэргэд нь

	Гэм хийсэн юм шиг зогсоно

	Нөхрийн халуун түшиг

	Нөмөртэй газар шиг санагдана.

	«Анагаах цэцэг байдаг юм» гэж

	Амьтныхаа хэлээр шивгэнэн

	«Уулын өндөр өөд явъя» гэж

	Учирлан аргадан өгүүлэв.

	Тэр чандаганы

	Хэлсэнд уяраад

	Тэнхээ шавхаж

	Хүчлэн босов.

	Хэдрэх тоом

	Байсаар атал

	Хэц өндрийг

	Барин мацав.

	Уруудах судаг

	Угтсаар атал

	Уулын хяр өөд

	Уухилан зүтгэв.

	Учирсан зовлон

	Уршигт шаналал нь

	Утил бяцхан чандагыг ч

	Ухаарч бишрэхэд хүргэжээ.

	Асга хадтай

	Царам хүрэхэд

	Арц жодооны

	Захад очиход

	Тун ойрхон

	Газар үлдэв

	Туйлдаж тэвхээ нь

	Алдран барагдав.

	Хоёр хөл нь

	Биеэ даахгүй

	Холбирч туйваад

	Дороо бохиров.

	Тэглээ ч буга

	Тэнхээ шавхан

	Уухилан мацан

	Урагш мөлхөв.

	«Эрэмдэг биеэ

	Улам нэрмэж

	Ивгэж мөлхөхийн

	Учир юу вэ?

	Аяа, хөөрхий

	Амьдрал үхэл

	Дэнсний таваг шиг

	Дэнжгэнэн хазайна уу!

	Аймшигт үхэл

	Араас нь чангаавч

	Амьдрахын төлөө

	Арсалдан тэмцэнэ үү!

	Аяа, хөөрхий

	Амьдын сайханд

	Юу мөрөөдөн

	Юунд зүтгэнэ вэ?

	Эрэмдэг биеэ

	Улам үгдрээн

	Ингэж мөлхөхийн

	Учир юу вэ?

	Цооргоно адил

	Бүдүүн иштэй

	Харгана адил

	Бүрзгэр өнгөтэй

	Харахад ер нь

	Хараа булаамгүй

	Уулын цэцгүүд

	Харагдан дуудна уу!»

	Цагаан гэгээ

	Хаяаран цайхад

	Цармын зах

	Хүрсэн байжээ.

	Уулын цэцэг

	Мөлхөн түүж

	Арцын мөчир

	Тасдан идээд

	Тэнхээ орж

	Тамир суун

	Тэгээд цаашаа

	Хэдэрч явав.

	«Осол аюулын

	Зовлонд автаж

	ҮЛГЭР ТӨГСГӨЛГҮЙ ҮРГЭЛЖИЛНЭ

	 

	Үр хүүхдээ сайн хүн болгохын тулд үнэмшилтэй сайхан үлгэр зохион ярьдаг ард түмний мөнхийн уламжлал төгсгөлгүй үргэлжилсээр байна. Манай эх оронд социализм байгуулах бадрангуй сайхан үйлсийн тухай шинэ үлгэрийн анхны хуудас сөхөгдсөнөөс хойш өнгөрсөн жилүүдэд монголын уудам цэлгэр нутаг, түүний хүн ардын сэтгэл санаанд танигдашгүй гүнзгий өөрчлөлт гарч, тэр үйл явдлын тухай цоо шинэ үлгэр туульс зохиогдлоо. Хоцрогдсон нүүдлийн мал аж ахуйтай орныг социалист хөдөө аж ахуй, аж үйлдвэрийн орон болгон хувиргаж, хөрөнгөтний нийгмийн хөгжлийн урт шатыг алгасуулан хөгжүүлж, өчигдөрхөн уур нүдүүр хэрэглэж байсан хүнийг өнөөдөр цахилгаанаар ажиллах механикжсан том үйлдвэрийн ажилчин болгож, өчигдөрхөн үхэр тэргээр гэлдэрч явсан ардыг өнөөдөр дуунаас хурдан нисэх онгоцны жолоо дээр суулгаж өгсөн тийм ид шидтэний тухай бичсэн ямар ч зохиол нь үлгэр туульсын шинжтэй байхаас аргагүй юм.

	Жараад жилийн тэртээх хүүхдүүдэд ээж аав нь жилийн газрыг сараар товчилдог жигүүрт морин, юу санасан есөн хүслийг бүрдүүлэх чандмань эрдэнийн тухай үлгэр ярихад тэд үнэмшиж тийм ид шидтэй болох сон гэж мөрөөддөг байлаа. Тэгвэл өнөөгийн хүүхдүүдэд тийм үлгэр огтхон ч сонирхогдохгүй болжээ. Яагаад гэвэл тэд өөрсдөө үлгэр шиг үйл явдлын гүнд, монгол орны нүүр царайг танигдахгүй болгон хөгжүүлж буй ид шидтэй хүмүүсийн дунд аж төрж, тийрэлтэт онгоц, электрон машин, өнгөт телевизор, өөрөө ажиллах суурь машин, дуу болоод дүрс хураагч хэрэгсэл, сансрын болоод бичил биеийн дуран авай зэрэг орчин үеийн техник шинжлэх ухааны ид шидтэнүүдийн хүрээлэл дунд сурч хөдөлмөрлөж байна. Хэдхэн жилийн өмнө, гуч дөчөөд оны үед радио анх сонсохдоо чөтгөр шулам гэж, кино анх үзэхдээ сүнс сүг дүрс гэж цочин бишүүрхэж, чийдэнгийн асаж байгаа шилнээс тамхиа нэрэх гэж гаансаа түүнд нааж байсан тэр л хүмүүсийн үр сад өнөөдөр богино долгионы радио, спортын олон улсын тэмцээнд оролцон түрүүлж дэлхийн кино наадмуудаас шилдэг бүтээлийнхээ төлөө алт, мөнгөн цомоор шагнуулж, цөмийн шинжилгээний олон улсын институтэд докторын зэрэг хамгаалж байна.

	Гучаад оны үеийн монгол хүнд хэдэн зуун километрийн алсад болж байгаа үйл явдлыг гэрийн хоймортоо суугаад дууг нь сонсож, дүрсийг нь үзнэ гэвэл тийм юм ярьсан хүнийг «ухаан нь орж гарч байна» хэмээн гайхах байсан. Гэтэл саяхан монголын пионерын байгууллагын 55 жилийн ойгоор Булган аймгийн пионерын ордны тайлан тоглолт Улаанбаатар хотод болоход Булган аймгийн хөдөлмөрчид үр хүүхдийнхээ авьяасыг зурагтын дэлгэцээс гэр гэртээ суугаад харцгааж яг л нийслэлд, улсын хүүхдийн театрт, хүүхдийнхээ тоглолтыг үзэж байгаагаас ялгаагүй баяр жаргалыг эдэлж байлаа. Ингэнэ гэж гучаад оны үед байтугай тавиад оны үед ч хүмүүст ярихад итгэхгүй нь л дийлэнх байх байсан. Гэвч монгол оронд урьдын түүхэнд байгаагүй цоо шинэ үлгэр зохиогдож, амьдралд хэрэгжиж байна.

	Аливаа нэгэн үнэмшмээргүй зүйлийг манайхан «үлгэр шиг юм» гэж хэлдэг. Тэгвэл манай эх оронд гарсаар байгаа өөрчлөлтүүд мөн л үлгэр домог шиг гайхамшигтай мөртөө жинхэнэ бодит байдал мөн билээ. Монголын ард түмний сэтгэл хөдлөм баатарлаг, бадрангуй шинэ туульс эртний уламжлалт газар нутаг дээр маань бодитойгоор сүндэрлэн босож, түүний сүр хүч, суу алдар нь уран зохиолын хуудаснаа мөнхрөн бичигдсээр байна.

	Монгол шинэ туульсын салшгүй бүрэлдэхүүн хэсэг нь шинэ монголын хүүхдийн утга зохиол болжээ. Манай хүүхдийн утга зохиол эх орныхоо социалист өөрчлөлтийн гайхамшигтай үйлсийг жил ирэх тусам яруу сайхнаар дүрслэн харуулахын хамт өөрөө мөн л өсөн өндийж, дуу хоолойгоо улам цээл тунгалаг болгон эх орон, уншигчид, баатруудтайгаа нэгэн хамт өсөн хөгжиж байна.

	Хэрвээ дөч, тавиад оны үед хүүхдийн зохиол ховор юмны тоонд орж, хүүхдийн шилдэг сайн зохиол болон зохиолчийг уншигч түмэн маань мөрөөдөж байсан бол сүүлийн хориод жилийн дотор энэ мөрөөдөл бодит биеллээ олжээ. Үүнийг ардын хувьсгалын 50 жилийн ойгоор гарсан «Хүүхдийн уран зохиолын дээжис» ном бэлхнээ харуулсан билээ. Тэр номд манай хүүхдүүдийн зохиолыг нь сонирхон уншдаг 49 зохиолчийн шилдэг бүтээл орсон байлаа. Түүнээс хойш аравхан жил өнгөрч ардын хувьсгалынхаа 60 жилийн ойтой бид золгож, хүүхдийн зохиолчид өөрсдийн бичсэн шилдэг зохиолын эмхэтгэлийг уншигчдадаа, хувьсгалынхаа яруу алдарт ойдоо өргөн барьж байна.

	Өнгөрсөн арван жил бол түүний өмнөх тавин жилтэй харьцуулахад нүд ирмэх төдий богино хугацаа юм. Гэвч энэхэн богино хугацаанд манай хүүхдийн утга зохиол үлгэрийн хурдаар хөгжсөн гэхэд болох юм. Үүнийг бид ганцхан жишээгээр нотолж болно. Өнгөрсөн арван жилд манай хүүхдийн уран зохиолын уншигчдын хүрээ асар өргөжин тэлж эх орныхоо хил хязгаараас халин гарч дэлхийн хүүхдийн утга зохиолын тавцанд улам бүр хүндтэй байрыг эзлэх замаар хөгжлөө.

	Зөвлөлт Холбоот Улсын хүүхдийн утга зохиолын судлалын гол индэр болсон «Детская литература» сэтгүүл 1974 онд бүтэн дугаараа монголын хүүхдийн утга зохиолд зориулан гаргалаа. Энэ бол ЗХУ болон ер нь гадаад оронд манай хүүхдийн утга зохиолын тухайд асар өргөн хүрээтэйгээр гүн гүнзгий сурталчилсан анхны томоохон ололт, манай хүүхдийн утга зохиолын амьдралд тохиолдсон тэмдэглэлт үйл явдал байлаа.

	«Детская литература» сэтгүүлийн тэрхүү тусгай дугаарт зориулсан асуултад (1974 оны № 11) МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын тэргүүлэгчдийн дарга нөхөр Ю. Цэдэнбалын өгсөн хариу нийтлэгдсэн юм. «Социалист нийгмийн өндөр үзэл сурталтай, үнэнч шударга, хөдөлмөрч гишүүдийг төлөвшүүлэн бий болгож, оюун санааг нь баяжуулан зэвсэглэж, гоо сайхны өндөр хүмүүжил олгоход утга зохиолын үүрэг асар их юм» гэж нөхөр Ю. Цэдэнбал онцлон тэмдэглээд, манай хүүхдийн зохиолчдын амжилтыг өндрөөр үнэлж, манай «Нэрт зохиолчдын сайн сайн бүтээлийн зэрэгцээгээр дэлхийн сонгодог зохиолчид, зөвлөлтийн утга зохиолын шилдэг бүтээлээс монгол хэлнээ орчуулан манай залуучуудыг хүмүүжүүлэх ажилд ашиглахыг онцгой ач холбогдолтой гэж үзэж байна» гэсэн билээ. (Ю. Цэдэнбал «Залуучуудын тухай». Улаанбаатар. 1976 он. 285 дугаар талд).

	Монголын хүүхдийн шинэ утга зохиол Зөвлөлт Холбоот Улс болон ах дүү социалист орнууд, дэлхийн хүүхдийн дэвшилт утга зохиолтой ойртон нягтрах, тэдгээрийн шилдэг ололтоос цуцалтгүй суралцах замаар хөгжиж, өнгөрсөн арван жилд энэ талаар ихээхэн амжилт оллоо. Дэлхийн хүүхдийн зохиолчдын олон улсын анхдугаар бага хурал 1973 онд Москвад болоход манай хүүхдийн зохиолчид анх очсоноос хойш удаа дараа Прага, Москвад болсон хурлуудад ажил хэрэгчээр идэвхтэй оролцож, дэлхий дахины хүүхдийн утга зохиолын тулгамдсан асуудлуудаар саналаа солилцож, их зүйл сурч, уран бүтээлийн цар хүрээгээ өргөтгөн тэлж байна.

	Монгол, Зөвлөлтийн хүүхдийн шилдэг зохиолчдын хамтын түүвэр «Үнэнч нөхөд» гэдэг номыг 1977 онд монгол, орос хэлээр Монгол, Зөвлөлтийн хүүхдийн зохиолчид хамтран бэлтгэж Москва, Улаанбаатарт хэвлүүлэн гаргасан нь мөн л манай хүүхдийн утга зохиолын амьдралд анх удаа тохиолдсон онцгой ач холбогдолтой шинэ зүйл байлаа. «Үнэнч нөхөд» номд Зөвлөлтийн олон үндэстний хүүхдийн зохиолын шилдэг төлөөлөгчид А. Гайдар, Л. Кассиль, Н. Носов, Мустай Карим, С. Баруздин, Л. Пантелеев, Ю. Сотник, В. Медведев нарын 26 зохиолчийн бүтээл, монголын мөн 26 зохиолчийн шилдэг бүтээл оржээ. Үнэн хэрэг дээрээ энэ ном нь ах дүү хоёр орны хүүхдийн шилдэг зохиолчдын бүтээлийн хамтын тайлан, дээжис нь болсон юм. Номын оршлыг ЗСБНХУ-ын социалист хөдөлмөрийн баатар, Лениний шагналт, хүүхдийн алдарт зохиолч Сергей Михалков бичсэн нь дурсгалтай хэрэг болсон гэж би хувьдаа боддог юм.

	Өнгөрсөн арван жилд манай хүүхдийн нэрт зохиолч П. Хорлоогийн «Говийн хүү» гэдэг эмхэтгэл Зөвлөлт улсад хоёр дахь удаагаа орос, мөн узбек хэлээр хэвлэгдэж, Д. Гармаагийн «Хөгжөөнтэй туужууд» орос хэлээр, Н. Надмидын «Сүхбаатарын тухай өгүүллэгүүд» хоёр дахь удаагаа оросоор, Л. Түдэвийн «Хорвоотой танилцсан түүх» орос, украин, молдав хэлээр тус тус хэвлэгдэн гарлаа.

	Монголын хүүхдийн утга зохиолын ололт амжилтыг зориуд сонирхож олон улсын хүүхдийн утга зохиол судлах нийгэмлэг өөрийнхөө ерөнхийлөгч Жеймс Фрейзерийг олон улсын хүүхдийн жилээр 1979 онд манай оронд ирүүлэв. Жеймс Фрейзер манай хүүхдийн утга зохиолын ололт амжилттай танилцаад өндөр үнэлж, монголын хүүхдийн урлаг утга зохиолоор Америкийн нэгдсэн улсад нүүдлийн үзэсгэлэн гаргах, олон улсын хүүхдийн утга зохиолын судлалын нийгэмлэгийн «Федрус» сэтгүүлийн нэг дугаарыг монголын хүүхдийн утга зохиолд зориулан гаргах ажил зохион байгуулж байна.

	Энэ бүхнийг эргэцүүлэн бодоход манай хүүхдийн утга зохиол сүүлийн арван жилд зөвхөн өөрийн орноор барахгүй олон улсын хүүхдийн утга зохиолын тавцанд зохих байр сууриа эзэлж байгаа нь ойлгомжтой болно.

	Сүүлийн арван жилд хүүхдийн зохиолын судлал шүүмжлэлийн ажил ихээхэн далайцыг олсон гэхэд болно. Юу гэвэл хүүхдийн утга зохиолоор дагнан бичсэн шүүмжлэл судлалын хэд хэдэн ном тусгайлан хэвлэгдлээ. (Л. Түдэвийн «Хүүхдийн зохиолын онцлогууд» 1977 он, Д. Өлзийбаярын «Хүүхдийн зохиолын тухай бодол» 1979 он, X. Сампилдэндэвийн «Аман зохиол ардын үзэл санааны тусгал» 1977 он, Ч. Арьяасүрэнгийн «Орчин цагийн монголын хүүхдийн утга зохиол» 1980 он, зэрэг болно).

	Сүүлийн арван жилд хүүхдийн утга зохиолд шинэ залуу авьяастнууд олноор орж ирлээ. Тэдгээрийн нэлээдийн бүтээл энэхүү дээж бичигт орсныг бас л тэдний болон хүүхдийн утга зохиолын ололт гэж үзэж болно.

	Монголын зохиолчдын Эвлэлийн Хороо 1979 онд хүүхдийн зохиолчдын онол, практикийн семинарыг зохион байгуулж, түүнд Зөвлөлтийн хүүхдийн нэрт зохиолч, судлаач нар оролцсон нь ихээхэн чухал ач холбогдолтой боллоо.

	Хүүхдийн утга зохиол ийнхүү өдрөөс өдөрт өсөж өндийж байна. Энэ өсөлт нь манай социалист байгуулалтын хурдац, ард түмний оюун санааны баялгаас эх үндэс, шим шүүсээ авдаг тул зогсолтгүй урагш тэмүүлсэн амьд үйл явц юм. Манай амьдралын хамаг баяр баясгалан, цог золбоо, үхэшгүй мөнхийн увдис үр хүүхдүүдэд маань байдаг болохоор тэдний тухай зохиол мөн л тэдний жавхаагаар жигүүрлэж төгсгөлгүй үргэлжлэх бөгөөд үлгэрийн ид шидийг үнэн байдал болгож байгаа ард түмний ариун үйлсийн гайхамшгийг харуулах шинэ үлгэр, шинэ туульс жилээс жилд олширсоор байх нь дамжиггүй. Гагцхүү үзгээ хурц байлгаж, үгийнхээ чадал, авьяасынхаа дөлийг ямагт бадрааж, суут сайхан үйлсийн сайн бичээч байхын эрмэлзэл нь зохиолч бидний ариун дээд үүрэг мөн.

